OM 'N RENTMEESTER SOOS JESUS TE WEES

Johannes 18:11
Vandag 2e tema:

Wees 'n rentmeester soos Jesus.

Vooraf:

Ek wil weer sê:

Rentmeesterskap is nie 'n gekamoefleerde manier om fondse in te samel nie.   
Rentmeesterskap is 'n lewensywe.
Die Here se oogmerk: 
· om hierdie lewensywe by elke lidmaat te skep...

· ...en so verantwoordelike rentmeesterskap in Middelburg-Noord te vestig.
Verlede Sondag:

 Rentmeester = bestuurder van iemand anders se besittings;
· Iemand Anders = die Here.

· Hy is die Eienaar.

· As dit nodig is – teken die oordragvorm waarin jy erken dat alles wat jy het...

· ...aan Hom behoort.
Skuif van eienaar na bestuurder:

Aanvaar jy is net bestuurder;

Jy is nie die eienaar nie – die Here is die Eienaar!
Vandag: Rentmeesterskap op Jesus se manier.

Hoekom?

Want ons is sy dissipels;

· Alles wat ons doen, doen ons in navolging van Hom.

· In alles stel Hy vir ons die voorbeeld 
· ook in die manier waarop ons rentmeester moet wees.

En deur sy voorbeeld leer Hy aan ons om mense te word soos wat God ons oorspronklik bedoel het om te wees. 

En dit is tog ons oorhoofde doel...

...en so word ons geestelik volwasse mense.

U sien, rentmeesterskap is nie om sekere dinge te doen omdat dit 'n koue opdrag is nie.

Nee, mens kan alleen 'n rentmeester vir die Here wees, as dit met die regte gesindheid is- en hierdie gesindheid leer ons by Jesus. 

Die Bybel is vol daarvan...

...ons kyk vandag na een gedeelte, wat hierdie gesindheid duidelik maak.

Johannes 18:1 Nadat Jesus dit gesê het, het Hy met sy dissipels oor Kedronspruit gegaan. Daar was ‘n tuin, en Hy en sy dissipels het daar ingegaan. 2  Judas, sy verraaier, het ook die plek geken, omdat Jesus en sy dissipels dikwels daar gekom het. 3  Judas het toe die afdeling soldate gevat en die wagte in diens van die priesterhoofde en die Fariseërs en hulle het daar aangekom met lanterns en fakkels en wapens. 4  Omdat Jesus geweet het van alles wat oor Hom gaan kom, het Hy vorentoe gekom en vir hulle gevra: “Vir wie soek julle?” 5  “Jesus van Nasaret, ”antwoord hulle Hom. “Dit is Ek!” sê Hy toe vir hulle. Judas, sy verraaier, het ook daar by hulle gestaan. 6  Toe Jesus dan vir hulle sê: “Dit is Ek!” het hulle teruggedeins en op die grond neergeval. 7  Hy vra hulle toe weer: “Vir wie soek julle?” En hulle sê: “Jesus van Nasaret.” 8  Toe sê Jesus: “Ek het vir julle gesê dit is Ek. As julle My soek, laat die mense hier by My dan toe om weg te gaan.” 9  So sou vervul word wat Hy voorheen gesê het: “Van dié wat U My gegee het, het Ek niemand verlore laat gaan nie.” 10  Simon Petrus het ‘n swaard by hom gehad. Hy ruk dit toe uit, slaan daarmee na die slaaf van die hoëpriester en kap sy regteroor af. Die slaaf se naam was Malgus. 11  Toe sê Jesus vir Petrus: “Sit die swaard in sy skede terug. Moet Ek dan nie die lydensbeker drink wat die Vader My gegee het nie?” 12  Toe het die afdeling soldate onder die kommandant saam met die wagte in diens van die Joodse Raad vir Jesus gevange geneem en Hom geboei.
Jesus was rentmeester – nie van geld en besittings nie – maar van sy Vader se plan vir die wêreld.
Hy moes hierdie plan kom bestuur en uitvoer.
Dit was nie 'n maklike plan om uit te voer nie...

...en ons het gelees van seker die grootste geleentheid vir Jesus om hierdie plan te laat vaar;

...maar Hy het nie;

Sy gesindheid het Hom laat aangaan. 

Petrus wou vir Jesus verdedig, toe hulle Hom wou gevange neem.

Maar Jesus sê toe aan hom: 
Sit jou swaard terug.
Dit het gebeur toe Judas Iskariot daar aangekom het met 'n leër van tempelwagte - goed gewapen.

Teenoor hulle staan Jesus en sy 11 dissipels 
- ongewapen en eintlik magteloos 
- behalwe vir die swaard van Petrus.
En kyk wat sê Jesus aan Judas en sy leër:
As julle My dan soek - laat hierdie manne (hierdie dissipels) weggaan.
Maar vir Petrus was dit te veel: dat Jesus Homself sommer so oorgee;
· dat Hy nie eers 'n poging aanwend om Homself te verdedig nie.
· of Homself teë sit nie.
· Toe doen Petrus dit maar:
· - waarskynlik het hy gevoel dit is die minste wat hy kan doen.
Hy trek sy swaard uit en slaan 'n blinde hou in die donker.
Hy tref toe 'n man se oor en kap dit af.
Jesus kom bloot vir Petrus gelos het...

...niks gesê het nie;

· Petrus sou Jesus verdedig het;

· En die ander dissipels sou hom waarskynlik help.

So maklik kon Jesus uit hierdie situasie kom...

...doen net niks!

Jesus se gesindheid teenoor die opdrag van sy Vader het Jesus laat optree:

Jesus doen iets - nie om Petrus by te staan nie - maar Hy sê:

Sit terug jou swaard.
Jesus het dit om verskeie redes gesê:
· Een rede staan in Joh 18:36:
waar Jesus later dieselfde dag aan Pilatus gesê het:
My Koninkryk is nie van hierdie wêreld nie.  As my Koninkryk van hierdie wêreld was, sou my dienaars geveg het, sodat Ek nie aan die Jode oorgelewer word nie.
· 'n Ander rede is dat dit nie nodig is om Jesus te verdedig nie.
Ons lees in Matteus dat Jesus aan Petrus gesê het:
Of dink jy nie dat Ek my Vader kan bid en dat Hy meer as 12 legioene engele beskikbaar sal stel nie.
U sien: Jesus is nie werklik magteloos nie.
· - daarby het Jesus ook aan Petrus gesê: 
Sit terug jou swaard, want almal wat die swaard neem sal deur die swaard vergaan.
· Maar die eintlik rede, staan in ons vers 11:
Petrus, sit terug jou swaard, want "moet Ek dan nie die lydensbeker         drink wat my Vader my gegee het nie?" 
As mens hierdie woorde in die Griekse taal lees dan merk mens op dat dit
baie sterk gestel word.
Dis asof Jesus sê:
Hoe kan jy vir een oomblik dink dat Ek hierdie beker - hoe bitter ookal - nie sal drink nie?
Waarom sê Jesus dit?
en waarom beskou Johannes dit as die hoofrede - teenoor byvoorbeeld Matteus?
en wat moet ons hieruit leer?
1. Heel eerste: 
[En hieruit moet ons nou iets leer van Jesus se styl (bestuurstyl) 
– sy gesindheid 
· sy manier van doen 
· – hoe Hy sy Vader se plan vir die wêreld bestuur]

Jesus het die kruisdood gesterf – vrywillig - en met 'n GEWILLIGE HART.

Luister mooi na Jesus se woorde:

“...sal Ek dit dan nie drink nie.”

Hoor u sy bereidheid – meer nog: sy vasberadenheid;

Hy gaan dit doen, omdat Hy dit wil doen...
...en niks gaan Hom keer nie...

...nie eers Petrus se lojaliteit nie!

Luister na 1 Kron 28:9  En jy, Salomo, my seun, jy moet die God van jou vader ken en Hom dien met jou hele hart en met ‘n gewillige gemoed, want die Here ondersoek alle harte en ken die bedoeling van elke gedagte.
Ek dink 2 Kor 9:7 sluit hierby aan:

2 Kor 9:7 Elkeen moet gee soos hy hom in sy hart voorgeneem het, nie met teensin of uit dwang nie, want God het die blymoedige gewer lief.
2. 'n Volgende saak:

Jesus neem self Inisiatief.

Johannes beklemtoon dit van vers 1 van hierdie hoofstuk af.
Daar staan:
Hy en sy dissipels het oor die spruit gegaan na waar daar 'n tuin was, waarin Hyself gegaan het en sy dissipels. (1933-vertaling)
Ons kan ons dus indink hoe Jesus voorgeloop het, sonder huiwering of twyfel.
Jesus neem die inisiatief - hy stap voor.
En nou moet u onthou: 
· dit gaan oor meer as net om aan die kruis te sterf.
· Jesus sterf aan die kruis om die stryd met die satan aan te sê.
· In die paradys het die satan die inisiatief geneem.
· Hier neem Jesus die inisiatief en behou dit enduit.
Iemand wat geestelik volwasse is, sal self inisiatief neem – in die manier waarop hy die Here se besittings bestuur.
Hy sal self inisiatief neem om te help sorg dat God se huishouding in stand gehou word.

Weet u, ek dink dit is 'n skande as die ouderling, of 'n kommissie na my toe moet kom om met my te praat oor my dankoffer.

Ek moet self die inisiatief neem...

...iemand anders moet dit nie neem nie.

In watter gevalle gebeur dit nie?

Waar geestelike volwassenheid ontbreek!

Jesus het geweet wat is die opdrag van sy Vader...

...en Hy het voorgeloop met 'n vaste en onwrikbare tred.

...en Hom deur niks laat afsit nie.

In die tuin het Hy die ideale geleentheid gehad om om te draai...

...hy moes net vir Petrus gelos het;

En Hy kon gevlug het van die tempelwagte.

3. 'n Derde saak:

Jesus het Homself gegee...
...meer kon Hy nie gee nie!

En dis hier waar ons Jesus se gesindheid leer ken.

Sy Vader se plan vir die wêreld was vir Hom so belangrik...

...en sy verantwoordelikheid om dit te bestuur was vir Hom so ernstig;

...dat Hy bereid was om Homself te gee;

...selfs oor te gee aan die dood van die kruis.

En dit is die gesindheid wat Hy van ons vra.

Kom ek vra u:

Wat is die grootste verskil tussen...

· ...rentmeesterskap op my eie manier;

· En rentmeesterskap op Jesus se manier? 

'n Bereidheid om jouself vir die Here te gee...

· ...maar nie net 'n bereidheid nie.

· Om dit daadwerklik te doen.

Die vraag is: Het jy jouself al vir die Here gegee?
Die Romeine-brief beskryf alles wat die Here vir ons gedoen het...
· ...in die eerste 11 hoofstukke.

· En dan, van hoofstuk 12 af gaan dit oor wat die Here van ons verwag.

En weet u wat staan heel eerste:

Luister...

En nou doen ek ‘n beroep op julle, broers, op grond van die groot ontferming van God: Gee julleself aan God as lewende en heilige offers wat vir Hom aanneemlik is. Dit is die wesenlike van die godsdiens wat julle moet beoefen. Rom 12:1
Maar ons gaan ten slotte kyk na 
2 Kor 8:1  Broers, ons wil hê julle moet weet van die genade wat die gemeentes in Masedonië van God ontvang het. 2  Al was hulle swaar beproef deur verdrukking, hulle blydskap was oorvloedig; en al was hulle baie arm, hulle was ryk in hulle oorvloedige vrygewigheid. 3  Ek verseker julle hulle het na vermoë, ja, bo vermoë, bygedra. 4  Uit eie beweging het hulle by ons daarop aangedring om te mag deel in die liefdeswerk van hulpverlening aan die gelowiges in Judea. 5  Dit was meer as wat ons verwag het, want eers het hulle hulleself aan die Here gegee en toe aan ons. Dit is soos God dit wil. 6  Daarom het ons vir Titus versoek om hierdie liefdeswerk, waarmee hy vroeër by julle begin het, nou ook te voltooi. 
Paulus praat van die Macedoniërs...
...wat swaar beproef was deur verdrukking;

· Hulle was Christene in 'n vreemde land waar hulle geen regte gehad het nie...

· ...waar die mense hulle verstoot het;

· ...en verag het.

Maar dan gee hy hierdie mooi getuienis van hulle:
· Hierdie omstandighede het niks verander aan hulle blydskap nie;

· Ook nie aan hulle oorvloedige vrygewigheid nie.

Die gevolg?
Hulle het bo vermoë bygedra.

En let op hulle gewilligheid:
Uit eie beweging het hulle by ons daarop aangedring om te mag deel in die liefdeswerk van hulpverlening aan die gelowiges in Judea.
Anders gestel:

Uit eie beweging het hulle daarop aangedring om God se plan vir die wêreld te laat werk!

Hulle demonstreer wat dit is om rentmeesters soos Jesus te wees.

Hoe kry hulle dit reg?

 want eers het hulle hulleself aan die Here gegee!
'n Rentmeester soos Jesus...

...is iemand wat 'n oordragvorm geteken het:

Op hierdie vorm staan:

Ek gee myself weg

Ek gee myself vir die Here!

En nou behoort ek aan Hom...

..en alles wat ek het hier op aarde...

...behoort ook aan Hom! [image: image1.png]

